
МИНИСТЕРСТВО ЗА ИНФОРМАТИЧКО ОПШТЕСТВО И АДМИНИСТРАЦИЈА

ПРЕДЛОГ ЗАКОН ЗА ИЗМЕНУВАЊЕ  И ДОПОЛНУВАЊЕ НА

ЗАКОНОТ ЗА ВРАБОТЕНИТЕ ВО ЈАВНИОТ СЕКТОР
СКОПЈЕ, ДЕКЕМВРИ 2018
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за вработените во јавниот сектор се уредуваат општите начела, класификацијата на работните места, евиденцијата, видовите на вработувања, општите права, должности и одговорности, мобилноста, како и други општи прашања за вработените во јавниот сектор, односно се воспостави системско уредување на прашањата кои се однесуваат на вработените на јавниот сектор. Иако се работи за хетерогена група на вработени, сепак како неопходна се покажа потребата сите вработени во јавниот сектор да бидат опфатени со една општа законска рамка која ќе ги утврди минималните стандарди во однос на статусот на овие лица. 

Поради констатираните непочитувања, недоследности на професионалната етика, основните принципи на ризично управување кои еклатантно беа утврдени во препораките содржани во извештаите за Република Македонија на Европската Комисија, Итните реформски приоритети за Република Македонија, препораките на групата на Високи експерти предводена од Рајнхард Прибе, Владата на Република Македонија формираше меѓуресорска работна група задолжена да предложи план за воспоставување на модел за реформа на безбедносно – разузнавачкиот систем во Република Македонија со кој Управата за безбедност и контраразузнавање нема повеќе да биде орган во состав на Министерството за внатрешни работи.
Со цел реализација на претходно наведениот модел потребно е да се изврши изменување и дополнување на повеќе системски и материјални закони со кои ќе се создаде основ за изземање на Управата за безбедност и контраразузнавање од организационата поставеност на Министерството за внатрешни работи.


За воспоставување на претходно наведениот модел првично се пристапи кон изменување и дополнување на Законот за организација и работа на оганите на државната управа, преку реорганизација на Министерството за внатрешни работи и формирање на Агенција за внатрешно разузнавање. Аналогно на наведенот се наметна потребата исклучоците за вработените во јавниот сектор да се однесуваат и на вработените во ново создадената Агенција за внатрешно разузнавање. Со пристапувањето кон измената и дополнувањето на овој закон во суштина се врши хармонизација на домашното законодавство во однос на потребата од реорганизација на Министерството за внатрешни работи и формирање на Агенција за внатрешно разузнавање.
II. ЦЕЛИ, НАЧЕЛА И ОСНОВНИ РЕШЕНИЈА 


Целта на измената и дополнување на овој закон е хармонизација на домашното законодавство во поглед на спроведувањето реформата на безбедносно-разузнавачкиот систем во Република Македонија кое повлекува вработените и актите за внатрешна организација и систематизација во Агенцијата за внатрешно разузнавање да бидат изземени од организациската поставеност на Министерството за внатрешни работи и истите да бидат третирани во друга подгрупа (овластени службени лица) на вработени во јавниот сектор, односно актите за внатрешна организација и систематизација да бидат уредени со материјален закон. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти.

ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ВРАБОТЕНИТЕ ВО ЈАВНИОТ СЕКТОР

Член 1

Во Законот за вработените во јавниот сектор („Службен весник на Република Македонија“ број 27/14,199/14, 27/16, 35/18 и 198/18), во член 3 ставот (3) се менува и гласи:
„(3) По исклучок од ставот (1) на овој член за воениот и цивилниот персонал во служба на Армијата на Република Македонија, за овластените службени лица во Министерството за одбрана, во Министерството за внатрешни работи и во органот на државна управа во состав на Министерството за внатрешни работи, во Агенцијата за внатрешно разузнавање, како и во Агенцијата за разузнавање, ќе се применуваат само одредбите од главите III и IV од овој закон.“

Член 2

Во член 14 став (2) во алинеја 5, зборот „органите на државната“ се заменува со зборот „органот на државна“, а во алинејата 7 пред зборовите „Агенцијата за разузнавање“ се додаваат зборовите „Агенцијата за внатрешно разузнавање и во“.

Член 3

Во член 17 ставот (8) се менува и гласи:

„(8) По исклучок од ставот (7) на овој член Армијата на Република Македонија, Министерството за внатрешни работи и органот на државна управа во состав на Министерството за внатрешни работи, Агенцијата за внатрешно разузнавање, Агенцијата за разузнавање, судовите и јавните обвинителства ја утврдуваат внатрешната организација, односно формација како и систематизација на работните места согласно со посебните закони или други прописи, а без претходна согласност на Министерството за информатичко општество и администрација.“

Член 4

Во член 19 ставот (3) се менува и гласи:

„ (3) По исклучок од ставот (1) на овој член за воениот и цивилниот персонал во служба на Армијата на Република Македонија, за овластените службени лица во Министерството за одбрана, во Министерството за внатрешни работи и во органот на државна управа во состав на Министерството за внатрешни работи, во Агенцијата за внатрешно разузнавање, како и во Агенцијата за разузнавање во Регистарот се содржани единствено податоци за вкупниот број на овие вработени.“

Член 5

Овој закон влегува во сила осмиот ден од денот на објавувањето во „Службен весник на Република Македонија“, а ќе започне да се применува од 01 Јуни 2019 година.

ОБРАЗЛОЖЕНИЕ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ВРАБОТЕНИТЕ ВО ЈАВНИОТ СЕКТОР
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ 
Со Законот за вработените во јавниот сектор („Службен весник на Република Македонија“ број 27/14,199/14, 27/16, 35/18 и 198/18), се уредуваат општите начела, класификацијата на работните места, евиденцијата, видовите на вработувања, општите права, должности и одговорности, мобилноста, како и други општи прашања за вработените во јавниот сектор, односно се воспостави системско уредување на прашањата кои се однесуваат на вработените на јавниот сектор.
Со законот за изменување и дополнување на законот вработените во јавниот сектор се врши хармонизација на законите со кои беше уредена работата и надлежностите на Управата за безбедност и контраразузнавање односно се создаваат услови за спроведување на реформата на безбедносно-разузнавачкиот систем во Република Македонија, кое повлекува вработените и актите за внатрешна организација и систематизација во Агенцијата за внатрешно разузнавање да бидат изземени од организациската поставеност на Министерството за внатрешни работи.

Предлогот на Законот содржи  5 одредби.
Со членот 1 на овој закон се менува ставот (3) во член 3 од Законот за вработените во јавниот сектор со кој се предвидува вработените во Агенцијата за внатрешно разузнавање да се изземаат од организациската поставеност на Министерството за внатрешни работи, и истите да бидат третирани во организациската поставеност на новосозданениот самостоен орган на државна управа.
Во членот 2 од овој закон се менува алинеја 5 во ставот (2) од член 14, односно се врши прецизирање на внатрешната оранизациона поставеност на Министерството за внатрешни работи, а во алинејата 7 се врши дополнување на посебната подгрупа на овластени службени лица со вработените во Агенцијата за внатрешно разузнавање.

Во членот 3 се менува ставот (8) на член 17, со кој Агенцијата за внатрешно разузнавање се иззема од структурата на актите за внатрешна организација и систематизација на Министерството за внатрешни работи.
Во членот 4 се менува ставот (3) на член 19, со кој податоците на вработените во Агенцијата за внатрешно разузнавање ќе се водат одделно од вработените во Министерството за внатрешни работи во Регистарот на вработените во јавниот сектор.

Во членот 5 се уредува завршната одредба во која е содржан рокот за влегување во сила на Законот и започнување со примена на измените и дополнувањата на овој закон.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Со предложените измени и дополнување се врши хармонизација на законите со кои беше уредена работата и надлежностите на Управата за безбедност и контраразузнавање, односно се создаваат услови за спроведување на реформата на безбедносно-разузнавачкиот систем во Република Македонија, кое повлекува вработените во Агенцијата за внатрешно разузнавање да бидат дел од посебната подгрупа на овластени службени лица надвор од подгрупа во која се припадниците на Министерството за внатрешни работи. Имено, со предложените измени и дополнувања на овој закон актите за внатрешна организација и систематизација во Агенцијата за внатрешно разузнавање да бидат изземени од организациската поставеност на Министерството за внатрешни работи.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложениот текст на законот за изменување и дополнување се врши изземање на вработените во новосоздадената Агенција за внатрешно разузнавање, од организационата поставеност на Министерството за внатрешни работи.
ТЕКСТ НА ОДРЕДБИТЕ ОД ЗАКОНОТ ЗА  ВРАБОТЕНИТЕ ВО ЈАВНИОТ СЕКТОР КОИ СЕ МЕНУВААТ ИЛИ ДОПОЛНУВААТ

Член 3

(1) За вработените во јавниот сектор се применуваат одредбите од овој закон, одредбите од посебните закони, прописите донесени врз основа на овој закон и посебните закони и со колективните договори.

(2) За прашањата кои не се уредени со овој закон, како и за прашања за кои овој закон не упатува на примена на посебен закон и на колективен договор, а се однесуваат на работниот однос на вработениот, се применуваат општите прописи за работните односи.

(3) По исклучок од ставот (1) на овој член за воениот и цивилниот персонал во служба на Армијата на Република Македонија, за овластените службени лица во Министерството за одбрана, во Министерството за внатрешни работи и во органите на државна управа во состав на Министерството за внатрешни работи, како и во Агенцијата за разузнавање, ќе се применуваат само одредбите од главите III и IV од овој закон.

(4) По исклучок од ставот (1) на овој член за помошно-техничкиот персонал се применува членот 5, како и одредбите од главите III, IV IV-a и VII од овој закон, а за другите прашања во врска со работниот однос се применуваат општите прописи за работните односи и колективните договори.
Член 14

(1) Во институциите на јавниот сектор, работните места на вработените се групираат на следниов начин, и тоа: 

групa I - работни места на административни службеници, односно лица кои засновале работен однос во институциите на јавниот сектор заради вршење на работи од административна природа, 

групa II - работни места на службени лица со посебни овластувања, односно лица кои засновале работен однос во институциите на јавниот сектор од областа на безбедноста, одбраната и разузнавањето заради извршување на посебни овластувања, 

група III - работни места на даватели на јавни услуги, односно лица кои засновале работен однос во институциите на јавниот сектор заради вршење на работи поврзани со дејностите од јавен интерес согласно со закон, кои не се од административна природа и 

група IV - работни места на помошно-технички лица, односно лица кои засновале работен однос во институциите на јавниот сектор заради одржување, обезбедување, вршење на превоз, како и други помошни и технички работи со кои се обезбедува непречено функционирање на институциите.

(2) Во рамките на секоја група се утврдуваат една или повеќе подгрупи на работни места, и тоа:

- група I - работни места на административни службеници (во сите институции на јавниот сектор): 

- подгрупа 1 - државни службеници, односно друг вид на службеници утврдени со посебни закони и 

- подгрупа 2 - јавни службеници,

- група II - работни места на овластени службени лица во областа на безбедноста, одбраната и разузнавањето: 

- подгрупа 1 - овластени службени лица во Министерството за внатрешни работи и во органите на државната управа во состав на Министерството за внатрешни работи, 

- подгрупа 2 - овластени службени лица во службата за воена безбедност и разузнавање во Министерството за одбрана, 

- подгрупа 3 - овластени службени лица во Агенцијата за разузнавање, 

- подгрупа 4 - овластени службени лица во казненопоправните и воспитно-поправните установи, 

- подгрупа 5 - судска полиција, 

- подгрупа 6 - јавно-обвинителска полиција, 

- подгрупа 7 - шумска полиција, 

- подгрупа 8 - финансиска полиција, 

- подгрупа 9 - воен и цивилен персонал во служба на Армијата на Република Македонија и 

- подгрупа 10 - други овластени службени лица во областа на безбедноста, одбраната и разузнавањето, утврдeни со закон,

- група III - работни места на даватели на јавни услуги во јавните установи, јавните претпријатија основани од Република Македонија, од општините, од градот Скопје или од општините во градот Скопје: 

- подгрупа 1 - даватели на јавни услуги во областа на здравството, 

- подгрупа 2 - даватели на јавни услуги во областа на образованието и на науката, 

- подгрупа 3 - даватели на јавни услуги во областа на трудот, социјалните работи и заштитата на децата, 

- подгрупа 4 - даватели на јавни услуги во областа на културата и на јавното информирање, 

- подгрупа 5 - даватели на јавни услуги во областа на комуналните дејности и на други дејности заради кои се основани јавните претпријатија и

- група IV - работни места на помошно-технички лица (во сите институции на јавниот сектор): 

- подгрупа 1 - помошно-технички лица за одржување на објектите и на опремата, 

- подгрупа 2 - помошно-технички лица за обезбедување на објектите и на опремата, 

- подгрупа 3 - помошно-технички лица за превоз на лица и на опрема, 

- подгрупа 4 - помошно-технички лица во кујна или во хотелско-угостителски објект и 

- подгрупа 5 - други помошно-технички лица.
Член 17

(1) Со актот за внатрешната организација, за секоја институција на јавниот сектор, се утврдува видот и бројот на организациските единици и нивниот делокруг на работа, при што составен дел е графичкиот приказ на организацијата на институцијата (органограм).

(2) Со актот за систематизација на работните места, за секое работно место во институцијата на јавниот сектор, се утврдува групата, подгрупата, категоријата и нивото каде што припаѓа работното место, како и општите, посебните услови и описот на работите и на работните задачи за секое работно место.

(3)Институците подготвуваат и донесуваат акт за внатрешна организација и акт за систематизација на работните места, кои ги опфаќаат организациските единици и работните места на сите вработени, согласно групите на работни места утврдени во овој закон.

(4) Институциите ги донесуваат актите од ставот (3) на овој член по спроведена функционална анализа, базирана на докази. Во институцијата во која заради процесот на интегрирање на Република Македонија во Европската Унија, односно заради преземени обврски од EУ проекти има потреба од систематизирање на повеќе работни места отколку што е утврдено во ставот (5) на овој член, бројот на систематизирани работни места се утврдува согласно со функционалната анализа, одобрена од Министерството за информатичко општество и администрација и од органот надлежен за буџет.

Во актот за систематизација на работните места може да се систематизираат најмногу 10% повеќе работни места од работните места за кои се обезбедени финансиски средства за плати и надоместоци во буџетот на институцијата, освен за институции со помалку од 30 вработени, во кои може да бидат систематизирани до 50 работни места, доколку има зголемување на надлежностите на институциите согласно закон кога бројот на работни места се утврдува согласно функционалната анализа. 2

(6) Во актите за систематизација, работните места на овластените службени лица од областа на безбедноста, одбраната и разузнавањето, на посебните советници и на кабинетските службеници, можат да бидат означени како посебни, при што истите не се евидентираат во Каталогот.

(7) Актот за внатрешна организација и актот за систематизација на работните места, раководното лице на институцијата го донесува по претходна согласност од Министерството за информатичко општество и администрација во однос на нивната меѓусебна усогласеност како и нивната усогласеност со одредбите од овој закон, како и од органот надлежен за давање согласност на актот утврден со закон или со друг пропис во однос на нивната усогласеност со тие закони или прописи.

(8) По исклучок од ставот (7) на овој член Армијата на Република Македонија, Министерството за внатрешни работи и органите на државната управа во состав на Министерството за внатрешни работи, Агенцијата за разузнавање, судовите и јавните обвинителства ја утврдуваат внатрешната организација, односно формација како и систематизација на работните места согласно со посебните закони или други прописи, а без претходна согласност на Министерството за информатичко општество и администрација.

(9) Содржината и начинот на подготовка на актите од ставот (3) на овој член, како и содржината на функционалната анализа од ставот (4) на овој член ја пропишува министерот за информатичко општество и администрација.

Член 19

(1) Регистарот ги содржи следниве податоци за вработените во јавниот сектор: 

- лични податоци (име и презиме, име на еден од двата родитела, пол, ЕМБГ, датум на раѓање, место на раѓање, општина на раѓање, држава, припадност на заедница, адреса на живеење, место на живеење, општина на живеење, е-маил и телефон), 

- податоци за тековното вработување и за претходните вработувања (група, подгрупа, категорија, ниво и работно место), 

- податоци за образованието, стручните квалификации и работните компетенции, 

- податоци за годишните оцени, 

- податоци за поведена дисциплинска постапка, материјална одговорност и поведена прекршочна или кривична постапка, 

- податоци за мобилност, 

- податоци за висината на платата и на надоместоците од плата и 

- други податоци за вработениот.

(2) Регистарот, покрај податоците од ставот (1) на овој член, содржи и податоци во врска со статусот, називот, надлежноста, односно дејноста, седиштето, организациската структура, работните места и други податоци во врска со институциите на јавниот сектор.

(3) По исклучок од ставот (1) на овој член за воениот и цивилниот персонал во служба на Армијата на Република Македонија, за овластените службени лица во Министерството за одбрана, во Министерството за внатрешни работи и во органите на државната управа во состав на Министерството за внатрешни работи, како и во Агенцијата за разузнавање во Регистарот се содржани единствено податоци за вкупниот број на овие вработени.

(4) Личните податоци содржани во Регистарот се обработуваат и чуваат во согласност со прописите за заштита на личните податоци.

(5) Функционерот кој раководи со институцијата должен е да овласти најмалку едно лице за управување со ИСУЧР, a доколку се работи за новооснована институција во рок од два месеци од денот на основањето на институцијата и за тоа во рок од пет дена да го извести Министерството за информатичко општество и администрација.

(6) Министерството за информатичко општество и администрацијае должно во рок од пет дена од приемот на известувањето од став (5) на овој член на електронската адреса на овластеното лице од институцијата да му достави корисничко име и лозинка за пристап до ИСУЧР.

(7) Овластеното лице од ставот (5) на овој член е должно да ги внесе, односно комплетира податоците во Регистарот во ИСУЧР најдоцна во рок од еден месец од денот на приемот на корисничкото име и лозинка од ставот (6) на овој член, како и да ја ажурира секоја настаната промена на податоците во рок од 10 дена од нејзиното настанување.

